
Врз основа измените и дополнувањата на Статутот  на Синдикатот на работниците од текстилната, кожарската и чевларската индустрија на РМ донесени на седницата на Советот на СТКЧ на 05.09.2007 година, Советот на СТКЧ донесе пречистен текст на Статутот на СТКЧ, донесен на Конгресот на СТКЧ на 16.12.2005година: 
С Т А Т У Т
на Синдикатот на работниците од текстилната,
кожарската и чевларската индустрија на РМ
ИМЕ НА СИНДИКАТОТ
Член 1

1. Име на општествената организација е “Синдикат на работниците од текстилната, кожарската и чевларската индустрија на Република Македонија” - “СТКЧ”. Во понатамошниот текст  ќе се употребува скратеното име СТКЧ. 

2. Синдикатот е општествено правно лице, со сопствена жиро сметка.

3. Седиштето на Синдикатот е во Скопје, на улица “12 Ударна бригада” бр. 2, во зградата на Работнички дом - 2.

4. Синдикатот е регистриран врз основа на законските прописи.
ОСНОВНИ ОДРЕДБИ
Член 2

1. Синдикатот на работниците од текстилната, кожарската и чевларската индустрија на Република Македонија  е општествена организација, која ги остварува и заштитува економските, социјалните, материјалните, културните и други интереси на членството.

2.  СТКЧ е организиран како индустриски синдикат* во истородни, сродни и меѓусебно поврзани дејности и ги опфаќа работниците во следите гранки и дејности:

- 17 производство на текстилни ткаенини.

- 17.1 подготовка и предење на текстилни влакна.

- 17,2 ткаење на текстил.

- 17,3 довршување на текстилни ткаенини

- 17,4 производство на готови текстилни предмети освен облека.

- 17,5 производство на други текстилни предмети.

- 17,6 производство на плетени и хеклани ткаенини.

- 17,7 производство на плетени и хеклани производи.

- 18 производство на предметни за облека: доработка и боење на крзно.

- 18,1 производство на кожна облека.

- 18,2 производство на други предмети и прибор за облека.

- 18,3 доработка и боење на крзно, производство на предмети од крзно.

- 19 штавење и доработка на кожа, производство на куфери, рачни торби, седла, сарачки производи и обувки.

- 19,1 штавење и доработка на кожа.

- 19,2 производство на куфери, рачни торби и слични предмети, седла и сарачки производи.
· 19,3 производство на обувки.

3. СТКЧ е независен од политичките партии, државните органи и инстутуции и религиозно е неутрален.

4. СТКЧ доброволно и врз демократски основи се здружува во Сојузот на Синдикатите на Македонија и активно учествува во изградувањето на политиката, ставовите и одлуките на Сојузот на Синдикатите на Македонија.

5.СТКЧ остварува соработка со сродни, меѓународни организации на синдикатите и може да членува во сродни меѓународни синдикални асоцијации.

6. СТКЧ во остварувањето на своите цели и задачи ги користи сите средства и облици на синдикална борба во рамките на Уставното уредување на Република Македонија.

7. СТКЧ своето делување го заснова на самостојност и автомност, единство во остварување на интересите на членовите, взаемност и солидарност, одговорност на членството и организациите и органите за изградба и  реализација на донесените ставови, право на членство за заштита на поединечните, посебните и заедичките интереси, демократско донесување на одлуките на сите нивоа и јавност во работењето, почитување на меѓународните конвенции, единство во остварувањето на заедничките интереси со други Синдикати во Европа.
*Тоа е тип на Синдикат каде се зачленуваат сите работници кои работат во една стопанска гранка без оглед на структурата.

8. СТКЧ го информира членството и пошироката јавност за ставовите, одлуките и акциите преку соопштенија, конференции за печат, директно настапување преку радио и телевизија, присуство на новинари од средствата за јавно информирање на седници и преку плакати.
ЦЕЛИ НА СИНДИКАТОТ
Член 3

1. СТКЧ ги остварува следните цели:

- економско-материјална сигурност и подобрување на општествено економската и социјалната положба на членството;

- утврдување на политиката и елементи на колективно договарање, потпишување на Грански колективен договор, негово спроведување и регулирање на одностие  на колективното договарање на ниво на трговски друштва од овие гранки;

- подобрување на условите за работа, живеење, животната средина и здравјето на работниците;

-  заштита при работа и правата стекнати врз основа на работа;

-  социјално и здравствено осигурување;

-  остварување заштита на синдикални права и слободи;

- пружање на правна заштита на работниците пред судски и други органи за остварување на права од работен однос;

- соработка со други синдикати за остварување на заедички цели во борба за поголеми права на работниците;

-  синдикално образование на членството;

-  остварување на други заеднички интереси.

2. За остварување на целите, СТКЧ има своја Програма.
ЧЛЕНУВАЊЕ ВО СИНДИКАТОТ
Член 4

1.  Во СТКЧ може да се зачлени секој работник кој е вработен во една од стопанските гранки назначени во член 2, т. 2 од овој Статут, како и други работници кои ќе го најдат својот интерес за зачленување во СТКЧ.

2. Работникот доброволно се зачленува во СТКЧ, а зачленувањето се врши со потпишување на пристапница во синдикалната организација каде што работи.

3. Секој член добива членска книшка. Членската книшка е сопственост на СТКЧ.

4. Статусот на член на СТКЧ им мирува на лицата кои имаат преговарачки овластувања во однос на правата на работниците, додека им трае функцијата.
ПРАВА И ОБВРСКИ НА ЧЛЕНОТ
Член 5

1. Права на членот се:

-да добие помош и заштита од СТКЧ при остварување на правата од работа и по основ на работа;

- да бира и да биде биран во органтие на СТКЧ на сите нивоа на организираност;

- бесплатно да ја користи  правната помош и заштита;

- да користи средства на солидарност низ разни облици на синдикална помош;

- објективно, стручно и навремено да биде информиран;

- да бара одговорност и отповикување на членовите на органите и раководството на СТКЧ и органите на Сојузот;

- на синдикално, стручно образование и оспособување кое го организира СТКЧ за работа  и за потребите на СТКЧ.

- на награди и признанија што ги доделува СТКЧ.

2. Обврски на членот се:
- да ги почитува и спроведува Програмата и Статутот на СТКЧ;
         - да ги почитува и спроведува одлуките на органите на СТКЧ;

- да учествува во активностите на СТКЧ;

- редовно и навремено да плаќа членарина.
ПРЕСТАНОК НА ЧЛЕНУВАЊЕТО
Член 6

1. Членувањето престанува:

- со истапување;

- со бришење од евиденција;

- со исклучување од СТКЧ.

2. Со престанок на членството во СТКЧ се губат сите права на членот и престануваат обврсите. При престанок на членувањето, уплатената членарина не се враќа.

3.Истапувањето на членот и причините за тоа ги констатира  синдикалната организација, со давање писмена изјава до претседателот на синдикалната организација.

4. Истапувањето од СТКЧ е индивидуално. Колективно истапување е неважечко.

5. Членот се брише од евиденција на СТКЧ ако неоправдано не плаќа членарина 3 месеци последователно, односно 6 месеци во годината и тоа го врши  синдикалната организација односно СТКЧ.

6. Исклучувањето од СТКЧ го врши органот на  синдикалната организација, во најтешки случаи на непочитување на статутарните и програмските права и обврски доколку неговото однесување му нанесе штета на СТКЧ и неговите членови.

7. Одлука за исклучување се донесува со тајно гласање, со мнозинство гласови од присутните.

8.На Одлуката за исклучување, членот има право на жалба до СТКЧ во рок од 30 дена.

9. На седницата на Советот на која се  разгледува жалбата, подносителот на жалбта има право на присуство и да се брани.

10. На Одлука на Советот во рок од 30 дена, исклучениот има право на жалба до Конгресот на СТКЧ на РМ.

11. До донесувањето на конечната одлука по одлуката за исклучување, правата и обврските на членот му мируваат.
ОРГАНИЗИРАНОСТ НА СИНДИКАТОТ
Член 7

1. Синдикалната организација е облик на организирање на членството во СТКЧ во кој се изразуваат, оствруваат и заштитуваат правата на членството, од работа и работен однос.

2. Синдикалната  организација се конституира на принципот едно трговско друштво - една синдикална организација.

3. Иницијатива за формирање  синдикална организација може да покрене група работници,  синдикалната организација и Советот на СТКЧ.

4. Одлука за формирање на синдикална организација носи Советот на СТКЧ.

         СТКЧ отвара жиро сметка на  синдикалната организација односно Конференцијата на СО. Потписник на жиро сметката е претседателот на СО односно Конференцијата на СО.

Советот доколку утврди неправилности во финансиското работење и во случај на престанок на делување на СО односно Конференцијата по било кој основ, носи Одлука за затварање на жиро сметката на СО односно Конференцијата на СО.

5.Во синдикалните организации облик на дејствувње се синдикалните подружници.

Синдикалната подружница покренува иницијатива и учествува во разгледувањето и зазамањето ставови за водење конкретни акции за сите прашања од интерес на членовите согласно Статутот и Програмата за работа на СТКЧ.

6.Органи на синдикалната организација се: Собрание Синдикален одбор и Надзорен одбор.

7. Собранието е највисок орган на синдикалната организација и него го сочинуваат сите членови на синдикалната организација ако нивниот број е до 100.

Во синдикалните организации со над 100 членови, Собранието го сочинуваат делегати од синдикалните подружници.

8. Претседателот на синдикалната организација го бира Собранието на синдикалната организација, на предлог на Синдикалниот одбор, а со предходна согласност на СТКЧ, или се именува од страна на СТКЧ од редот на синдикалните активисти на СО. Собранието ги разрешува дотогашните членови на органите на СО, носи Програма за работа, усвојува Извештај за работа и избира Надзорен  одбор.

Во Синдикалната организација која брои до 100 членови се именува само претседател.

9. Претседателот на синдикалната организација истоврмено е претседател на,Синдикалниот одбор ја претставува и застапува  синдикалната организација, го потпишува колективниот договор и неговите измени и дополнувања во трговското друштво со претходна консултација и согласност од СТКЧ, го следи неговото остварување, преговара, го застапува членството, го организира и води штрајкот за остварување на правата на членсвото утврдени во законот и колективните договори. Во отсуство на претседателот, него го заменува неговиот заменик.

10. Синдикалниот одбор е колективен орган на синдикалната организација. Членови на Синдикалниот одбор  се претставници од синдикалните подружници.

11. Надзорниот одбор на СТКЧ и СО односно Конференцијата го контролира финансиско-материјалното работење во синдикалната организација и Конференцијата.

12. Синдикалните организации на СТКЧ организирани во повисока форма (сложена организација, холдинг компанија), може да фомираат конференција.

13.Во случај на престанок на делување на синдикалната организација односно Коференција, како и случаите од став 3  од точка 4 на овој член, имотот и средствата на СО, односно Конференцијата на СО се пренесуваат на СТКЧ.
ФУНКЦИИ И ЗАДАЧИ НА ОРГАНИТЕ И ОБЛИЦИТЕ
НА ДЕЈСТВУВАЊЕ НА СИНДИКАТОТ ВО
ТРГОВСКОТО ДРУШТВО
СОБРАНИЕ
Член 8

1. Собранието е највисок орган на  синдикалната  организација кое редовно се одржува на 5 години и обавува редовна функција и задачи од член 7,  точка 7 и 8  од овој Статут.

2. Иницијатива за одржување на вонредно Собрание може да покренат:

- 30% од членовите на СО со јавно или тајно гласање на состанокот на СО или синдикалните подружници;

- Синдикалниот одбор на СО, со мнозинство гласови;

- Советот на СТКЧ на РМ;

Иницијативата може да се покрене во следните случаи:

- Кога не се обавува основната функција на СО;

- кога треба да се избира нов претседател на СО поради разни причини;

- кога треба да се избере нов орган на СО или да се замени дел од него од разни причини;

- покренувачите на иницијативата треба писмено да ја образложат истата.
СИНДИКАЛЕН ОДБОР
Член 9

Синдикалниот одбор  на  синдикалната организација ги има следните функции и задачи:

1. Покренува иницијатива и учествува во изготвувањето на Колективниот договор, дава предлози и мислења по општите акти на трговското друштво со кои се утврдуваат правата и обврските на работниците, а кои произлегуваат од Законот, Општиот и Гранскиот колективен договор.

2. Најмалку тромесечно ја разгледува мотеријално-социјалната положба на членството и правата од работен однос, а врз таа основа покренува иницијативи, брања и предлози до надлежните органи во трговските друштва за нивно разрешувањње.

3. Го следи остварувањето на правата и обврските утврдени со колективните договори и бара нивна доследна примена.

4. Донесува Оперативна програма за работа  (едногодишна).

5. Дава мислења за членот на СТКЧ за кој е покрената дисциплинска постапка и го застапува пред надлежните органи во трговското друштво согласно Законот за работни односи, односно колективните договори.

6. Ги разгледува условите за работа и примената на Законот и општите акти за заштита при работа.

7. Бара и организира навремено и вистинско информирање на членството за прашања во трговските  друштва кои влијаат врз материјалната состојба на членството.

8. Ги организира и спроведува изборите во синдикалните организации.

9. Расправа, предлага, зазема став или дава мислење по статутарни и други акти кои ги донесуваат повисоките органи на СТКЧ.

10. Го овластува претседателот на  синдикалната организавија за:

- потпишување на Колективен договор во трговското друштво и договор за технички и материјални услови за работа на  синдикалната организација;

- претседателот на  синдикалната организација свикува седница, раководи со седницата на Синдиканиот одбор, преговара со надлежните субјекти во трговското друштво, води сметка за прибирањето и распределбата на членарината и врши констултации со повисоките органи на СТКЧ за ставовите и предлозите кои произлегуваат од интересите на членството;
· членовите на Синдикалниот одбор имаат еднакви права, обврски и одговорности за работа на органот.
НАДЗОРЕН ОДБОР
Член 10

Надзорниот одбор е составен од најмалку 3 члена.

Надзорниот одбор најмалку  еднаш во 6 месеци врши надзор и изготвува извештај за прибирањето и користењето на членарината од средствата кои според Одлуката на СТКЧ остануваат во  синдикалната организација.

Извештајот на Надзорниот одбор  задолжително се доставува до Синдикалниот одбор на синдикалната оргнизација на разгледување и усвојување.
КОНФЕРЕНЦИЈА НА  СИНДИКАЛНИТЕ
ОРГАНИЗАЦИИ
КОНФЕРЕНЦИЈА   
Член 11

1. Во сложените трговски друштва со повеќе синдикални организации, кои се меѓусебно поврзани, се формира Конференција на  синдикалните организации (во понатамошниот текст Конференција).

2. Конференцијата е највисок орган на Синдикатот во трговското друштво, а ја сочинуваат синдикалните одбори на синдикалните организации.

3. Конференцијта се одржува на 5 години, а по потреба и почесто.

4. Конференцијата избира Претседателство, Надзорен одбор, и претседател на Конференцијата кој воедно е и претседател на Претседателството. Претседателот на Конференцијата се бира од листа на кандидати што ги утврдиле и ги доставиле  синдикалните одбори на СО. Претседателот  ги свикува и раководи со седниците.

Претседателството на Конференцијата врз основа на предходни предлози утврдува конечна листа на кандидати за претседател и ја доставува до Конференцијата на СО. 

5. Конференцијата донесува Програма за работа , врз основа на функциите и задачите утврдени во овој Статут.
ПРЕТСЕДАТЕЛСТВО НА КОНФЕРЕНЦИЈАТА
Член 12
1.Претседателството на Конференцијата го сочинуваат претседателите на СО. Претседателството на Конференцијата (кои имаат 5 и помалку СО) го сочинуваат претседтелите на СО и уште по 1 член од синдикалните одбори  на СО.
Претседателот на Конференцијата на СО по функција е член на Претседателството на Конференцијата.

2. Претседателството на Конференцијата:

- покренува иницијатива и активно учествува во изготвувањето на колективен договор на трговското друштво;

- го овластува претседателот на Конференцијата да го потпише колективниот договор и неговите измени и дополнувања во трговското друштво со предходна консултација на СТКЧ.

- склучува договор за условите за работа на Синдикатот во трговското друштво  со овластен претставник од истото трговско друштво;

- дава свое мислење по општите акти на трговското друштво со кои се регулираат правата и обврските на работниците;

- обезбедува контрола на примената на колективните договори;

- учествува во преговори и договори со работоводната структура за спорни прашања, а во согласност со барањата на членството;

- се грижи за заштита на правата на членовите на СТКЧ од работен однос и на управувачките права;

- расправа за финансиско-материјалната состојба на трговското друштво;

- врши и други работи кои се од заеднички интерес на членовите за кои обезбедува предходна согласност од  синдикалните организации;

- се грижи за благовремено информирање на членството за прашања кои се од заеднички интерес.

3. Согласност од синдикалните организации е потребно за следните прашања:

- Колективен договор во трговското друштво,

- Одлука за штрајк на ниво на трговското друштво, и 

- висина на членарината, доколку се утврдува поголем процент од утврдената со Статутот на СТКЧ.
НАДЗОРЕН ОДБОР НА КОНФЕРЕНЦИЈАТА
Член 13

1. Надзорниот одбор брои од 3-5 члена, а ги избира Конференцијата.

2. Членовите на Надзорниот одбор не може да бидат и членови на Претседателството на Конференцијата.

3. Надзорниот одбор најмалку еднаш на 6 месеци, врши контрола на материјајално финансиското работење. 

4. Надзорниот одбор за својата работа подготвува извештај и го доставува до Претседателството на Конференцијата.

5. Во големите трговски друштва со повеќе синдикални организации кои имаат единствена синдикална жиро сметка, Надзорниот одбор се бира само на ниво на Конференцијата.
ОРГАНИ НА СИНДИКАТОТ НА РАБОТНИЦИТЕ ОД
ТЕКСТИЛНАТА, КОЖАРСКАТА И ЧЕВЛАРСКАТА
ИНДУСТРИЈА НА РЕПУБЛИКА МАКЕДОНИЈА
Член 14

Органи на СТКЧ се: Конгрес, Совет, Надзорен одбор и Статутарна комисија.
К О Н Г Р Е С
Член 15

1.Конгресот го сочинуваат делегати непосредно избрани во  синдикалните организации. Членовите на Советот, Надзорниот одбор и Статутарната комисија учествуваат во работата на Конгресот но без право на одлучување.

2. Мандатот на избраните делегати трае до следниот Конгрес.

3. Конгресот на СТКЧ се свикува на 5 години. Датумот, местото, дневниот ред, бројот и составот на делегатите на Конгресот ги утврдува Советот со посебна Одлука, најмалку два месеца пред почетокот на работата на  Конгресот.

4. Евидентирање, предлагање, утврдување, начин на избор и број на делегати на Конгресот и членовите на органите на СТКЧ, го утврдува Советот со посебни одлуки.

5. Вонреден Конгрес може да се свика по иницијатива на Советот и по барање на 5о% од организациите на СТКЧ, во кои членуваат над 50% од членовите на СТКЧ, кои предходно со тајно гласање се изјасниле за иницијативата  за вонреден Конгрес.

6. Иницијативата за вонреден Конгрес мора да биде образложена и да се дава кога ќе се оцени дека Советот не може да делува врз основа на дотогашната програма, кога не ги остварува програмските задачи. Иницијативата се доставува до Советот.

7. Доколку Советот во рок од 30 дена не одговори на иницијативта, односно не свика вонреден Конгрес, иницијаторите можат да свикаат вонреден Конгрес, подготвуваат нацрт-документи и ги доставуваат до делегатите во рок од месец дена од денот кога треба да добијат одговор.

8. Конгресот на СТКЧ:

- донесува Деловник за работа на Конгресот;

- донесува Статут на СТКЧ, односно врши измени и дополнувања;

- носи Прогрма за работа;

- го усвојува Извештајот за работа на Советот;  Извештајот на Надзорниот одбор; и Статутарната комисија.

- бира и разрешува претседтел на СТКЧ.

- ги бира и разрешува органите на СТКЧ, (Совет, Надзорниот одбор и Статутарната комисија).

- го разгледува Статутот и Програмата на Сојузот  на синдикатите на Македонија и дава свои мислења и предлози;

- донесува Одлука за здружување во Сојузот и други асоцијаации ако за неа гласале 2/3 од вкупниот број на делегати;

- донесува Одлука за истапување од Сојузот и други асоцијации ако за неа гласале 2/3 од вкупниот  број на делегати;

- бира делегати за Конгресот на Сојузот на Синдикатите на Македонија, од СТКЧ;

- бира членови за органите на ССМ од СТКЧ;
         - предлага можни кандидати за претседател на ССМ.

- одлучува по молби и жалби;
С О В Е Т
Член 16

1. Советот е највисок постојан орган кој работи и дејствува меѓу двата конгреса.

2. Советот го сочинуваат избрани членови и членови по функција;

Претседателот и секретарот  на СТКЧ како и претседателите на пододборите по дејности доколку се формирани,по функција се членови на Советот на СТКЧ.

3. Советот учествува во платниот промет во согласност со законските прописи, функции и задачите утврдени во овој Статут,  го претставува СТКЧ - пред другите органи и организации и одговара за своите обврски пред трети лица.

4. Советот го преставува и застапува СТКЧ и остварува соработка со надворешни органи и институции во Републиката и пошироко.

5. Советот ги остварува функциите на СТКЧ утврдени со овој Статут и дејствува врз основа на програмската ориентација и политика на СТКЧ.

6. Советот  на СТКЧ:

- склучува колективен договор на ниво на гранка и ја следи неговата реализација, учествува во изработката на Општиот колективен договор и ги застапува пошироките интереси на членството од соодветните дејности;

- именува секретар на Советот;

- предлага решенија и учествува при донесување на закони и други прописи со кои се определува општествено-економската  положба на членството;

- се грижи за рализација на оправданите барања на членството за подобрување на условите за работа за бенифициран стаж, за заштита при работа, заштита на здравјето и животот на работниците во процесот на работа заради подобрување и зголемување на продуктивноста на трудот;

- распишува и спроведува избори и ја регулира изборната постапка;

- ја утврдува цената на работната сила и најниската плата заради обезбедување на социјалната и материјалната сигурност на работниците;

- иницира покренување на постапки и предлагање мерки за разрешување на економски, социјални, еколошки, образовно-културни и други интереси на членството пред наделжните органи;

- утврдува единствени ставови, предлози и иницијативи по сите прашања од интерес на членството и работниците, кои треба да се спроведуваат единствено на ниво на СТКЧ и на ниво на Сојузот на синдикатите на Македонија;

- ја координира работата на организациите и органите на СТКЧ, заради реализирање на Програмата на СТКЧ.

- бира членови на Претседателството;

- донесува општи акти и други акти со кои се утврдуваат правата и односите на работниците врботени во стручната служба на СТКЧ.

- се грижи за развојот на организационата поставеност на СТКЧ, доградување и усовршување на синдикалното организирање, оспособување на сидникалното членство и кадри, организирање на семинари, усовршување и образование на синдикални кадри;

- одлучува по жалби за исклучување, молби и други прашања;

- дејствува и се ангажира за создавање  на соодветни услови за одмор, закрепнување и рекреација на членството и за непосредно учество на синдикалниот претставник при распределувањето и користењето на синдикалните објекти;

- формира пододбори, комисии и работни групи како постојано или повремено тело;

- формира секција на жени и секција на млади како тело на СТКЧ;

- носи Одлуки за бројот, составот и структурата на Советот, Претседателството и пододборите по дејности;

- води активности за остварување на меѓународна синдикална соработка и воспоставување на билатерална соработка со синдикати од својата дејност;

- го развива и усовршува системот на информирањето, помеѓу организациите и органите на СТКЧ на сите нивоа;

- донесува Деловник за работа;

- се грижи за развој и унапредување на иноваторството;

- организира работно-производни натпревари и други средби на членовите на СТКЧ.
- ја оценува оправданоста од одргнизирање на генерален штрајк на ниво на ССМ и СТКЧ, со изјаснување на над 50% од членството на СТКЧ. Едновремено, носи заклучоци за организирање на генерален штрајк, иницира организирање и го води генералниот штрајк на ниво на СТКЧ и се грижи за ефектите од истиот. Одлука за генерален штрајк донесува со 2/3 од членовите на органот.

7. Советот учествува во утврдувањето на ставовите на Сојузот на синдикатите, одговорен е за нивно реализирање и самостојно ги извршува своите задачи во согласност со Статутот на СТКЧ.

8. Советот  врши измена и дополнувње во Статутот на СТКЧ меѓу два Конгреси, кои не се  однесуваат на основните одредби, целите и задачите на СТКЧ. 
ПОДОДБОРИ ПО ДЕЈНОСТИ И РЕГИОНАЛНИ
ОДБОРИ
Член 17

1. Заради остварување на интересите на членството врз основа на потребите и условите на одредени региони, Советот  со посебна олдука може да формира одбори како облици на дејствување на СТКЧ. Советот ги утврдува условите и критериумите за нивно формирање.

2. Одборот на СТКЧ на регионот го сочинуваат претседателите на  синдикалните ороганизации кои од својот состав бираат претседател на Одборот.

3. Заради поцелосно изразување на непосредните интереси на членсвото во рамките на Советот можат да се формираат пододбори по дејности и други форми на дејствување.

4. Пододборите и другите форми на дејствување овозможуваат да се остварат и изразат специфичните прафесионалните и други интереси на членството.

5. Пододборите и други форми на дејствување се формираат со посебна одлука на Советот.
ПРЕТСЕДАТЕЛСТВО
Член 18

1. Претседатлството е орган на Советот. Советот го бира  Претседателството од својот состав. Бројот и составот на Претседателството го утврдува со посебна одлука Советот.

2. Претседателството ги реализира следните задачи:

- ги спроведува одлуките и заклучоците на Советот,  Надзорниот одбор и Статутарната комисија.

- ги утврдува предлог-одлуките и материјалите за седници на Советот;

- донесува одлуки согласно програмските цели;

- организира истражување на економските, социјалните и други прашања од положбата на членството на СТКЧ;
-
утврдува предлози за награди, повелби, дипломии други признанија на членовите, организации и орани на СТКЧ и др;
-
Ја организира и координира  работата на СТКЧ
-
Завзема ставови и дава мислења по актуелни состојби
-
Се грижи за реализација на колективните договори
-
Донесува и други одлуки во интерес на членството.

3. Во исклучителни случаи и заради итни прашања, Претседателството може  помеѓу две седници на Советот да заземе ставови, донесува одлуки и заклучоци од надлежност на Советот. Во такви случаи Претседателството е должно на првата наредна седница на Советот да го извести Советот за завземените ставови, усвоените одлуки и заклучоци.
НАДЗОРЕН ОДБОР
Член 19

1. Надзорниот  одбор е орган на СТКЧ и брои 3 члена и 3 заменици.

2. Надзорниот одбор врши надзор врз материјало-финансиското работење на СТКЧ, донесува заклучоци и предлага мерки на Советот за подобрување на материјално-финансикото работење.

3. Членовите и замениците на Надзорниот одбор ги бира Конгресот.

4. Членовите на Советот не можат да бидат членови на Надзорниот одбор.

5. Надзорниот одбор избира свој претседател.

6. Надзорниот одбор ги има следните функции:

- врши контрола во спроведувањето на политиката и остврувањето на материјално-финансиското работење, распределбата и употребата на финансиските средства и другата имовина на СТКЧ;

- најмалку еднаш годишно врши ревизија и контрола на вкупното материјално-финансиско работење, на примената на одлуките, првилниците, и користење на имовината на СТКЧ. За извршената контрола (ревизија) составува записник и истиот го доставува до Советот на СТКЧ;

- по барање на претседателот и органите на синдикатот, има право да изврши контрола на материјално - финансиското работење на  синдикалната организација без предходна најава;

- соработува со надзорните одбори во  синдикалните организации за прашањето од прибирање и користење на членарината.

7.Органите на сите нивоа на организираност и Стручната служба на СТКЧ се должни да му овозмочат на Надзорниот одбор увид во документацијата со која се докажува правилноста на целокупното материјално - финансиско работење.

8. Надзорниот одбор за својата работа му поднесува извештај на Конгресот на СТКЧ.
СТАТУТАРНА КОМИСИЈА
Член 20

Статутарната комисија е орган на СТКЧ и се состои од 5 члена. 

Изборот на членовите на  Статутарната комисија го врши Конгресот на СТКЧ од редот на синдикалните активисти на СТКЧ.

Членовите  на Статутарната комисија неможат да бидат членови на Советот.

Статутарната комисија одлучува со мнозинство гласови од членовите на комисијата.

Претседателот на Статутарната комисија го бира Статутарната комисија од редот на своите членови.
Член 21

Статутарната комисија ги има следните надлежности:

- да дава толкување и образложение на овој Статут;

- да ја следи примената на Статутот и да подготвува измени и дополнувања;

- да дава мислења за статутарните одлуки на СО и конференциите на СТКЧ и други акти, за нивната усогласеност со овој Статут и да предлага решенија на органите на СТКЧ;

- да врши и  други работи во врска со примената на овој Статут и други акти на СТКЧ.
Член 22

Статутарната комисија за својата работа е одговорна пред Конгресот на СТКЧ и работи врз основа на овој Статут.
ПРЕТСЕДАТЕЛ НА СТКЧ
Член 23

1. Претседателот на СТКЧ го претставува и застапува СТКЧ и остварува соработка со надворешни органи и институции во Републиката и пошироко.

2. Претседателот на СТКЧ по функција е член и претседател на Советот и Претседателството.

3. Претседателот ги обавува следните работи:

- свикува седници на органите и раководи со нив;

- изготвува и е одговорен за спроведување на одлуките и заклучоците на органите;

- ги насочува активностите на СТКЧ во согласност со Програмата;

- ги иницира и координира активностите на органите на СТКЧ;

- иницира активности и предлага мерки по актуелни прашања од интерес на членството преку соработка и преговори со органите  на политичката и извршната власт во Републиката;

- остварува соработка со други синдикати;

- наредбодател е за средствата на СТКЧ;

- врши други работи во согласност со овој Статут;

- претседателот за својата работа е одговорен пред Конгресот.
СЕКРЕТАР НА СОВЕТОТ
Член 24

1. Советот на СТКЧ именува секретар на Советот на СТКЧ.

2. Секретарот на Советот на СТКЧ ги врши следните работи:

- ги подготвува материјалите  за седниците на органите на СТКЧ и се грижи за спроведување на донесените одлуки;

- го организира материјално-финансиското работење, работењето на стручната служба;

- се грижи за целосно, постојано и навремено информирање на членството;

- комуницира со  синдикалните  организации односно конференции, по потреба учествува во работата на нивните состаноци и предлага решенија за одредени прашања и проблеми;

- врши и други работи во согласност со овој Статут, Програмата на СТКЧ и Деловникот за работа на Советот.

3. За својата работа секретарот на Советот е одговорен пред претседателот и Советот на СТКЧ.
ВНАТРЕШНИ ОДНОСИ И ОДЛУЧУВАЊА
Член 25

1. Органите и организациите на СТКЧ дејствуваат врз принципите и одредбите на овој Статут.

2. Спроведувањето на одлуките и ставовите на Конгресот и Советот и други органи на СТКЧ се обврзани за членовите и пониските органи.

3. Одлуките на органите на СТКЧ се носат со јавно гласање, освен во случаи поинаку уредени со овој Статут, односно деловниците за работа.

4. Органите на СТКЧ можат да носат одлуки ако во неговата работа учествуваат повеќе од половина членови. Одлуките се усвоени кога за нив ќе се изјасната повеќе од половината од присутните членови на органот.

5. Во синдикалните организации односно конференциите и нивнтие органи, за носење на одлуки потребно е присуство на мнозинство од членовите на органите, а одлуките се донесени ако за нив се изјаснат повеќе од половината од присутните членови.

6.Органите на СТКЧ можат да доделуваат награди и признанија за исклучителни активности на членовите и активистите на СТКЧ.
ФИНАНСИРАЊЕ НА СИНДИКАТОТ
Член 26

1. За остварување на своите статутарни задачи и функции, СТКЧ од своите членови прибира редовна, а во случај на потреба и вонредна членарина. Вонредната членарина се прибира и од редовните средства на  синдикалните организации.

2. Одлука за прибирање на вонредна членарина и нејзината висина донесува Советот. 

3. Висината на членарината изнесува 1% од нето платата  на членот.

4. Членовите на одделни  синдикални организации на СТКЧ за остварување  на дополнителни потреби и интереси можат да утврдат и повисока членарина. Во таков случај со делот од членарината над 1%  самостојно располагат.

5. Членот на СТКЧ членарината ја плаќа во  синдикалната организација. Распределбата на членарината помеѓу СО, СТКЧ и ССМ, со посебна одлука ја регулира Советот.

6.СТКЧ може да се финансира и од други приходи. Во СТКЧ можат да се развиваат предприемачки односи и врз тие основи да се формираат фондови за одделни намени, кои функционираат врз начелата на солидарност.СТКЧ може да основа самостојно или со други субјекти синдикални претпријатија, задруги, штедилници и банки.

7. Финансиското работење на органите на СТКЧ се врши во согласност со Законот и Правилникот за материјално-финансиско работење, кој го носи Советот.

8. Своеволно менување, неспроведување на одлуките за рспределба на членарината и нерационално користење на средствата се смета како повреда на Статутот.

9.Документацијата за прибирањето, распределбата и употребата на членарината е јавна и пристапна за членството и повисоките органи.

10. Сите органи на СТКЧ се должни најмалку еднаш годишно да поднесат извештај за финансиското работење.
МАНДАТ И ИЗБОРИ
Член 27

1. Мандатот на членовите на органите и носителите на функциите во СТКЧ изнесува 5 години. Органите на СТКЧ се изборни.

2. Одлука за распишување на избори во СТКЧ донесува Советот и со посебни упатства и насоки го регулира начинот и постапката на изборот на членовите на органите и носителите на функциите на сите нивоа на организираност.
3. Органите и носителите на функции на СТКЧ се изборни. Изборите во СТКЧ се  спроведуваат  врз демократски принципи со тајно или јавно гласање.
При изборот на органите и носителите на функции, избран е оној кој добил најмногу гласови,  односно повеќе од половината гласови од присутните членови на органот.
Ако не се добие потребното мнозинство гласови, се одржува втор круг на избор во кој е избран оној кандидат кој добил најголем  број гласови. Во случај на еднаков број на гласови се повторува изборот. 

4. Сите членови на органите и носителите на функции се без ограничување на мандатот но се сменливи, можат да се отповикаат,  подлегнуваат на постапка за укажување на доверба, можат да бидат разрешени.

5. По завтшување на изборната функција, можноста за остварување на определени права од работен однос се регулира со посебна одлука на Советот на СТКЧ.

6. Советот со посебни правила ја регулира одговорноста  и постапката за сменување на членовите на органите и носителите на функциии.
Статусот на член во органите на СТКЧ престанува заради:

- отповикување;

- разрешување;

- давање оставка.

А/ Отповикувањето на членот во органите на СТКЧ се врши во следните случаи:

- ако делува спротивно на Статутот и Програмата на СТКЧ и Сојузот на синдикатите;

- ако во СТКЧ или во Сојузот на синдикатите дејствуа од партиски позиции;

- ако не ги почитува, или не ги извршува одлуките на органот;

- ако  учествува или поттикнува активности кои водат кон разбивање на СТКЧ и Сојузот.

- нанесување штета на СТКЧ и Сојузот.

Б/ Разрешување од функција се врши во следните случаи:

- неспособност или неможност за обавување на функцијата (болест, обавување на други функции).

7. Во текот на мандатниот период членовите на  органот може да бидат  заменети со нови членови.
СТРУЧНА СЛУЖБА НА СТКЧ
Член 28

1. Поради стручни, административни,. технички, финанскиски и други работи сврзани со активностите на неговите органи. СТКЧ има своја Стручна служба.

2. Работниците  кои ги обавуваат стручните, административно-техничките, финансиските и други работи за СТКЧ се во работен однос во СТКЧ.

3. Сите свои права од работниот однос и други права утврдени со Закон, работниците од Стручната служба ги остваруваат во СТКЧ.

4. На Стручната служба не можат да и се пренесат права, овластувања и одговорности од органите на СТКЧ.

5. Дел од стручните, административните, техничите, финансиските и други работи сврзани со активностите на СТКЧ, ќе ги вршат работниците од Стручната служба на ССМ.

6. Обемот, начинот и надоместокот за извршувње на работите од предходната точка се регулираат со посебна Одлука на Советот на СТКЧ.
АМБЛЕМ , ПЕЧАТ И ЗНАМЕ
Член 29

1. Амблемот на СТКЧ е: неправилна правоаголна форма (на преработена кожа). На кожата се содржани елементи на дејностите: чевел, кошула, фрлачка и калем.

2. Знамето на СТКЧ е правоаголно, светло кафеава боја, во големина 2:1 а во средината го има амблемот на СТКЧ.

3. Печатот на СТКЧ е тркалест и го содржи следниот назив: “Синдикат на работниците од текстилната, кожарската и чевларската индустрија на Република Македонија. Во средината на печатот се наоѓа амблемот на Синдикатот на работниците од тексилната, кожарската и чевларската индустрија на Република Македонија. Под амблемот стои името на местото на седиштето, а на долниот дел од печатот стои кратенката ССМ”.

4.Печатот на синдикалната организација е тркалест и го содржи следниот назив: “Синдикат на работниците од текстилната, кожарската и чевларската индустрија на Република Македонија, -  синдикална организација при ___________________________”.
                                                                  /име на трговското друштво и место/

Во средината на Печатот се наоѓа амблемот на Синдикатот на работниците од текстилната, кожарската и чевларската индустрија  на Република Македонија. На долниот дел од печатот стои кратенката “ССМ”.

5. Печатот на Конференцијата на  синдикалните организации е тркалест и го содржи следниот назив: “Синдикат на работниците од текстилната, кожарската и чевларската индустрија на Република Македонија, - Конференција на СО при _____________________________.”
/назив на трговското друштво и место/

Во средината на печатот се наоѓа амблемот на Синдикатот на работниците од текстилната, кожарската и чевларската индустрија на Република Македонија. На долниот дел од печатот стои кратенката “ССМ”.
ПРЕСТАНОК НА СИНДИКАТОТ
Член 30

1. СТКЧ престанува со постоење и работа во случај:

- Кога за тоа ќе одлучи Конгресот на овој Синдикат со 2/3 мнозинство од прсутните делагати, а врз основа на предходно извршено лично изјаснување на членството во синдикалните  организации односно конференции во трговските друштва;

- Кога ќе настанат причини кои се во спротивност со одредбите на Законот по кој е основан овој Синдикат;

- Во случај на престанок на СТКЧ, правата, обврските и располагањето со средствата и  имотот  на СТКЧ се пренесуваат на Сојузот на синдикатите на Македонија, доколку  од страна на ССМ се превземат и вработените од стручната служба на СТКЧ. Доколку не се оствари оваа одредба, правата , обврските и располагањето со средствата  и имотот на СТКЧ ги презема стручната служба на СТКЧ.
ПРЕОДНИ И ЗАВРШНИ ОДРЕДБИ
Член 31

1. Овој Статут на СТКЧ стапува во сила од денот на неговото донесување.

2. Измените на Статутот се донесени на седницата на Советот на СТКЧ на 27.05.2005 година во Скопје.

3. Статутарните акти на синдикалната организација се усогласуваат во рок од 6 месеци од денот на донесувањето на Статутот, односно неговите измени и дополнувања.

4. Со стапување во сила на измените и дополнувањата на Статутот на СТКЧ, донесени на Конгресот на СТКЧ на 16.12.2005 година се изготува пречистен текст на Статутот на СТКЧ и престанува да важи Статутот на СТКЧ донесен на Собранието на СТКЧ на 28.10.1997 и неговите измени и дополнувања  од 26.12.2002, 27.05.2005 и 24.11.2005.
СИНДИКАТ НА РАБОТНИЦИТЕ ОД ТЕКСТИЛНАТА,
КОЖАРСКАТА И ЧЕВЛАРСКАТА ИНУДСТРИЈА НА
РЕПУБЛИКА МАКЕДОНИЈА

